
HUDUDIY IJTIMOIY TENGLIK VA 

Annotatsiya: Mazkur maqolada Xorazm viloyatida ijtimoiy rivojlanish, qashshoqlikni kamaytirish va inklyuzivlikni 
ta'minlashda mehnat resurslari va ularning samarali ishlatilishiga oid omillar tizimli tahlil qilingan. Tadqiqotda xalqaro 
metodologiyalar, xususan Xalqaro mehnat tashkilotining (ILO) KILM ko‘rsatkichlari, ARIMA prognoz modeli hamda 
Pissaridesning mehnat bozori moslik modeli asosida hududiy mehnat bozorining tuzilmasi va rivojlanish dinamikasi 
o‘rganilgan. 2024-yilda muallif tomonidan o‘tkazilgan so‘rovnomalar asosida ishsizlik, vaqtincha bandlik, rekruter agentliklar 
faoliyati va inklyuzivlik omillari aniqlanib, Xorazm viloyatida mehnat resurslaridan samarali foydalanishning ijtimoiy tenglik 
va qashshoqlikni yumshatishdagi ahamiyati asoslab berilgan. Maqolada siyosiy takliflar ham ishlab chiqilgan.

Kalit soʻzlar: mehnat resurslari, qashshoqlik, inklyuzivlik, mintaqaviy rivojlanish, vaqtincha bandlik, KILM.
Abstract: This article presents a systematic analysis of the factors related to the effective utilization of labor resources in 
ensuring social development, poverty reduction, and inclusiveness in the Khorezm region. The study applies international 
methodological approaches, including the Key Indicators of the Labour Market (KILM) developed by the International 
Labour Organization (ILO), the ARIMA forecasting model, and the Pissarides matching model, to assess the structure 
and development dynamics of the regional labor market. Based on surveys conducted by the author in 2024, key issues 
such as unemployment, temporary employment, the operation of recruitment agencies, and factors of inclusivity were 
identified. The research substantiates the significant role of efficient labor resource utilization in promoting regional social 
equity and mitigating poverty. The paper also provides policy recommendations for enhancing labor market mechanisms 
in the region.

Key words: labor resources, poverty, inclusiveness, regional development, temporary employment, KILM.
Аннотация: В данной статье системно анализируются факторы, связанные с трудовыми ресурсами и их 
эффективным использованием для обеспечения социального развития, сокращения бедности и обеспечения 
инклюзивности в Хорезмской области. В исследовании изучается структура и динамика развития регионального 
рынка труда на основе международных методологий, в частности, показателей KILM Международной организации 
труда (МОТ), прогнозной модели ARIMA и модели сопоставления рынка труда Писсаридеса. На основе 
исследований, проведенных автором в 2024 году, были выявлены факторы безработицы, временной занятости, 
деятельности кадровых агентств и инклюзивности, а также обоснована важность эффективного использования 
трудовых ресурсов в Хорезмской области для обеспечения социального равенства и снижения бедности. В статье 
также разрабатываются предложения по политике.

Ключевые слова: трудовые ресурсы, бедность, инклюзивность, региональное развитие, временная занятость, 
KILM.

K I R I S H
Mintaqaviy rivojlanish bugungi global ijtimoiy-iqtisodiy muhitda dolzarb mavzulardan biridir. Xususan, 

mintaqalar o‘rtasidagi ijtimoiy tengsizliklar, mehnat resurslarining nomutanosib taqsimoti, rasmiy va norasmiy 
bandlik, qashshoqlik ko‘rsatkichlarining yuqoriligi hududiy siyosatni yangilash zaruratini yuzaga keltirmoqda 
[1]. O‘zbekiston Respublikasi tomonidan ishlab chiqilgan “2030-yilgacha mo‘ljallangan barqaror rivojlanish 
strategiyasi” doirasida mintaqaviy ijtimoiy-iqtisodiy muvozanatni ta’minlash, aholi turmush darajasini yaxshilash 
va ijtimoiy adolat tamoyillarini mustahkamlash ustuvor yo‘nalishlardan biri sifatida belgilangan. Strategiyada 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 115

2025-yil, oktyabr.  № 10-son.

ayniqsa hududlar o‘rtasidagi farqlarni kamaytirish, qashshoqlikni tizimli ravishda qisqartirish, imkoniyati 
cheklangan guruhlar (ayollar, yoshlar, nogironlar va boshqalar) uchun inklyuziv ijtimoiy xizmatlar infratuzilmasini 
kengaytirish va barcha aholining iqtisodiy resurslarga teng kirishini ta’minlash muhim strategik vazifa sifatida 
e’tirof etilgan [2].

Ushbu yondashuv BMTning Barqaror rivojlanish maqsadlariga, xususan, SDG-1 (Qashshoqlikka 
barham berish), SDG-10 (Tengsizlikni kamaytirish) va SDG-8 (Barqaror iqtisodiy o‘sish va munosib mehnat) 
maqsadlariga hamohang bo‘lib, O‘zbekistonning ijtimoiy-iqtisodiy siyosatini global mezonlarga uyg‘unlashtirish 
yo‘lida muhim bosqich hisoblanadi [3]. Shu bilan birga, strategiyada mintaqaviy rivojlanishni jadallashtirish 
maqsadida zamonaviy mehnat bozori infratuzilmasini yaratish, rekruterlik xizmatlarini joriy etish, yoshlar va 
ayollar bandligini qo‘llab-quvvatlashga alohida urg‘u berilgan.

Xorazm viloyati O‘zbekiston Respublikasining mehnat resurslari salohiyati yuqori bo‘lgan hududlaridan biri 
sanaladi. Aholi sonining yil sayin o‘sib borayotgani, yoshlar ulushining nisbatan yuqoriligi va mehnatga layoqatli 
qatlamning yuqori ulushi viloyatning demografik jihatdan ishchi kuchi bilan ta’minlanganligini ko‘rsatadi [4,5]. 
Biroq bu salohiyat viloyatda yetarli darajadagi ish o‘rinlari bilan ta’minlanmagan. Ayni paytda mavjud ishlab 
chiqarish infratuzilmasining cheklanganligi, hududiy iqtisodiyotning sektorlararo nomutanosibligi va norasmiy 
mehnat bozorining yuqori darajada tarqalganligi sababli mavjud mehnat resurslari to‘liq ishga solinmayapti.

Shuningdek, Xorazmda bandlik markazlarining salohiyati, rekruterlik xizmatlari va kasbga yo‘naltirish 
tizimining sustligi bu resurslardan samarali foydalanishga to‘sqinlik qilmoqda. Bu esa nafaqat ishchi kuchining 
to‘liq ishlatilmasligiga, balki qashshoqlik darajasining nisbatan yuqoriligiga, ayniqsa yoshlar va ayollar o‘rtasidagi 
ishsizlikning kuchayishiga olib kelmoqda. Shu nuqtai nazardan, Xorazm viloyatida mehnat resurslaridan 
samarali foydalanish va yangi ish o‘rinlarini yaratish masalasi ijtimoiy tenglik va hududiy barqaror rivojlanishning 
asosiy shartlaridan biri sifatida qaralishi lozim.

Xorazm viloyatida vaqtincha ish bilan bandlik mehnat bozori tarkibida yetakchi segmentlardan biriga 
aylangan. Aholining muayyan qismi, ayniqsa mehnat migratsiyasi bilan shug‘ullana olmaydigan, malaka va 
tajribasi yetarli bo‘lmagan qatlam vakillari mavsumiy va vaqtinchalik ish turlariga murojaat qilmoqda. Bu jarayon 
asosan rasmiy bandlik tizimidan chetda qolgan, nazoratdan xoli bo‘lgan norasmiy mardikor bozorlari orqali 
amalga oshirilmoqda.

Bunday holat nafaqat mehnatga layoqatli aholining iqtisodiy faolligini to‘liq ro‘yxatga olishga xalaqit beradi, 
balki ularning mehnat huquqlari, ijtimoiy himoyasi va xavfsizlik kafolatlarini ta’minlashni ham qiyinlashtiradi. 
Norasmiy mehnat bozori sharoitida ishlayotgan fuqarolar, odatda, mehnat shartnomasi, sug‘urta, pensiya va 
tibbiy xizmatlar kabi asosiy ijtimoiy kafolatlardan mahrum bo‘lib qolmoqda. Bu esa ularni iqtisodiy va ijtimoiy 
jihatdan yanada zaif qatlamga aylantiradi [6].

Ayniqsa, nogironlar, ayollar va kam ta’minlangan oilalarning ish topish imkoniyatlari ushbu norasmiy 
tuzilmalar ichida deyarli nazardan chetda qoladi. Shu bois, vaqtincha bandlikni rasmiylashtirish, uni nazoratga 
olish va inklyuziv mehnat siyosatini kuchaytirish mintaqaviy ijtimoiy barqarorlikni ta’minlashda muhim ahamiyat 
kasb etadi.

Mazkur ilmiy maqola Xorazm viloyati misolida hududiy ijtimoiy tenglik va qashshoqlikni yumshatishda 
mehnat resurslarining roli va holatini kompleks tahlil qilishga qaratilgan. Unda mavjud mehnat resurslarining 
miqdoriy va sifat jihatlari, ularning mehnat bozoriga integratsiyalashuvi, vaqtincha va norasmiy bandlik 
shakllarining tarqalganligi, shuningdek, ijtimoiy himoya va inklyuziv xizmatlar bilan ta’minlanganlik darajasi 
o‘rganilgan. Tahlil natijalariga asoslanib, muallif tomonidan mehnat resurslaridan yanada samarali foydalanish, 
hududiy bandlik infratuzilmasini takomillashtirish, rasmiy rekruter tizimini shakllantirish hamda iqtisodiy faol 
aholining qashshoqlikdan chiqish imkoniyatlarini kengaytirishga qaratilgan amaliy va institutsional tavsiyalar 
ishlab chiqilgan.

M A V Z U G A  O I D   A D A B I Y O T L A R  S H A R H I
O‘zbekistonlik tadqiqotchilar – Sh. Shodmonov (2019), H. Abulqosimov (2021) va R. Xojametov (2023) 

tomonidan olib borilgan ilmiy izlanishlarda mintaqaviy mehnat resurslarining iqtisodiy salohiyati, tarkibiy 
tuzilmasi va hududiy tafovutlari tizimli o‘rganilgan. Jumladan, bu tadqiqotlarda mehnatga layoqatli aholining 
yoshi, jinsi, malakasi, urban va qishloq joylarga nisbatan taqsimoti asosida mehnat resurslari tasniflangan [7].

Shuningdek, ishsizlik darajasining demografik guruhlar bo‘yicha farqlari, qashshoqlik darajasining 
mehnatga aloqador ko‘rsatkichlar bilan bog‘liqligi, rasmiy va norasmiy bandlik ulushlari hamda ularning hududlar 
kesimidagi o‘zgarishlari chuqur tahlil qilingan. Ushbu ilmiy ishlar O‘zbekistonda ijtimoiy tengsizlikni baholashda 
mehnat resurslari ko‘rsatkichlarini asosiy diagnostik vosita sifatida qo‘llash zarurligini ta’kidlaydi [8].

 Germaniya, Janubiy Koreya va Malayziya kabi mamlakatlarning mehnat bozoridagi institutsional tajribalari 
vaqtincha bandlikni rasmiylashtirish va rekruter agentliklar orqali mehnat vositachiligini samarali tashkil etish 
borasida ilg‘or model sifatida e’tirof etiladi [9].

Germaniyada “dual ta’lim tizimi” asosida yoshlarni ishlab chiqarish jarayoniga integratsiyalash va ularni 
tayyor ishchi kuchi sifatida rasmiylashtirish keng yo‘lga qo‘yilgan. Janubiy Koreyada esa davlat tomonidan 
litsenziyalanadigan va qat’iy monitoring qilinadigan xususiy rekruter agentliklar vaqtincha va mavsumiy ishlar 
bozorining muhim komponenti hisoblanadi. Malayziya tajribasida esa, ayniqsa past malakali ishchilarning 
rasmiy mehnat bozoriga kirishida rekruterlik tizimlari orqali mehnat huquqlarining kafolatlanishi va ijtimoiy 
himoya bilan qamrab olinishi muhim omil sifatida qaraladi [10].

Ushbu mamlakatlar tajribasi shuni ko‘rsatadiki, vaqtincha bandlikni rasmiylashtirish va davlat-nazorati 
ostidagi mehnat vositachiligi tizimining mavjudligi nafaqat ishchi kuchining samarali taqsimlanishini, balki 
qashshoqlikni kamaytirish va ijtimoiy barqarorlikni ta’minlashda ham muhim ahamiyat kasb etadi.

T A D Q I Q O T  M E T O D O L O G I YA S I
Tadqiqotda Xalqaro mehnat tashkiloti (ILO) tomonidan ishlab chiqilgan KILM (Key Indicators of the Labour 

Market) modeli asosida hududiy mehnat bozorining asosiy ko‘rsatkichlari tahlil qilindi. Mazkur modelning 
tanlangan indikatorlari orqali, xususan, umumiy ishsizlik darajasi, vaqtincha ish bilan bandlik ulushi, ayollar 
bandlik darajasi, yoshlarning iqtisodiy faolligi hamda bandlikning sektorlar bo‘yicha taqsimoti chuqur o‘rganildi.

KILM indikatorlaridan foydalanish mehnat bozorida mavjud struktura va dinamikani aniqlash, norasmiy 
bandlik va ijtimoiy tengsizlik holatlarini tizimli baholash imkonini berdi. Ayniqsa, ayollar va yoshlar bandligining 
past darajada ekani, vaqtincha ishlovchilar ulushining yuqoriligi kabi muhim muammolar ushbu metodologik 
asos orqali aniq ifodalandi.

Mazkur model 20 dan ortiq global tan olingan ko‘rsatkichlarni o‘z ichiga oladi, ular ichida ushbu tadqiqot 
doirasida quyidagi indikatorlar tanlab olindi:

- Umumiy ishsizlik darajasi
- Vaqtincha ish bilan bandlik ulushi
- Ayollar bandligi darajasi
- Yoshlarning iqtisodiy faollik darajasi
- Norasmiy bandlik ulushi
- Ushbu indikatorlar yordamida quyidagi natijalarga erishamiz: 

1-jadval. KILM Asosida Mehnat Bozori Ko‘rsatkichlari (Xorazm, 2023) 

Ko‘rsatkich 2023-yil holati (%)

Umumiy ishsizlik darajasi 9.4

Ayollar ishsizligi 12.1

Yoshlar ishsizligi (16–24 yosh) 18.7

Vaqtincha bandlik ulushi 28.3

Norasmiy bandlik ulushi (taxminiy) 35.0

Yuqoridagi 1-jadvalda 2023-yil holatiga ko‘ra, Xorazm viloyatida ishsizlik darajasi 9,4% bo‘lib, bu ko‘rsatkich 
ayollar o‘rtasida 12,1%, 16–24 yoshdagi yoshlar o‘rtasida esa 18,7% ni tashkil etmoqda. Vaqtincha bandlik 
ulushi mehnatga layoqatli aholining 28,3 foiziga teng bo‘lib, asosan qurilish, mavsumiy qishloq xo‘jaligi va 
xizmat ko‘rsatish sohalariga to‘g‘ri kelmoqda.

KILM modeli doirasida ayollar bandligining pastligi, yoshlar iqtisodiy faolligining sustligi, rekruter 
xizmatlarining zaifligi va rasmiy bandlikka o‘tishdagi to‘siqlar asosiy strukturaviy muammolar sifatida namoyon 
bo‘ldi. Bundan tashqari, ILO (2020) va UNDP (2023) ma’lumotlariga tayangan holda, norasmiy bandlik 
darajasining yuqoriligi iqtisodiy himoya va ijtimoiy barqarorlikka tahdid soluvchi omil sifatida belgilandi.

Ushbu indikatorlar asosida KILM modeli orqali mintaqaviy mehnat bozori muammolari nafaqat statistik, 
balki institutsional nuqtai nazardan ham baholandi, bu esa maqolada ilgari surilgan tavsiyalarning asosiy daliliy 
poydevorini shakllantirdi.

Tadqiqotning empirik asoslarini mustahkamlash maqsadida bir nechta zamonaviy iqtisodiy-statistik modellar 
va daliliy metodlar uyg‘un holda qo‘llanildi. Xususan, ARIMA(1,1,1) modeli orqali Xorazm viloyatida vaqtincha 
ish bilan band bo‘lganlar sonining 2024–2027 yillarga mo‘ljallangan o‘sish trendi prognoz qilindi. Ushbu model 
yordamida vaqt qatorlaridagi avtokorrelyatsiyani bartaraf etish orqali ishonchli prognoz ko‘rsatkichlariga 
erishildi. Model natijalari viloyatda vaqtinchalik bandlik salohiyatining yildan-yilga oshib borishini ko‘rsatgan.

1-rasm. ARIMA(1,1,1) modeli asosida 2024–2027 yillar uchun vaqtincha bandlik prognozi(Xorazm viloyati 
misolida)

Tadqiqotda qo‘llanilgan ARIMA(1,1,1) modeli asosida Xorazm viloyatida vaqtincha ish bilan band bo‘lganlar 
soni yildan-yilga barqaror ortib borishi prognoz qilindi. Xususan, 2024-yilda bu ko‘rsatkich 59 200 nafarni tashkil 
etsa, 2025-yilda 61 100 nafarga, 2026-yilda 63 400 nafarga, 2027-yilda esa 65 900 nafarga yetishi kutilmoqda.

Mazkur ko‘rsatkichlar asosida har yili vaqtincha bandlar soni o‘rtacha 2 ming nafardan ortib borib, to‘rt 
yillik davrda umumiy o‘sish 6 700 nafarga yaqinlashmoqda. Bu esa mehnat bozorining vaqtincha bandlik 
segmenti kengayib borayotganini anglatadi. Har bir keyingi yilda vaqtincha bandlar sonining o‘sish sur’ati 
biroz yuqorilamoqda (2024–2025 yillarda 3,21%, 2025–2026 yillarda 3,76%, 2026–2027 yillarda esa 3,94%). 
Bu mehnat bozori ehtiyojlari bilan vaqtincha ish o‘rinlari o‘rtasida muvofiqlik ortib borayotganini bildiradi. 
Prognoz qilingan o‘sish ko‘rsatkichlari ayniqsa norasmiy mardikorlik, mavsumiy qurilish va qishloq xo‘jaligi 
ishlarining kengayishini ko‘rsatmoqda. Agar bu ishlar rasmiylashtirilmasa, vaqtincha bandlik norasmiy mehnat 
segmentining o‘sishiga olib keladi. Rasmiy mehnat shartnomalarisiz ishlayotgan vaqtincha bandlar nafaqat 
iqtisodiy, balki ijtimoiy himoya tizimidan ham chetda qolmoqda. Bu esa pensiya ta’minoti, sog‘liqni saqlash va 
huquqiy himoya kabi sohalarda zaiflikni kuchaytiradi. Ushbu dinamikaga asoslanib, davlat darajasida vaqtincha 
bandlikni tartibga soluvchi normativ-huquqiy asoslarni kuchaytirish, rekruter xizmatlarini rasmiylashtirish va 
mehnat bozori vositachiligini optimallashtirish muhim vazifalardan biri sifatida qaralmoqda.

Bundan tashqari, tadqiqotda hududiy empirik asoslarni chuqur o‘rganish maqsadida 2024-yilning mart–
iyun oylarida Xorazm viloyatining Urganch, Xiva va Yangibozor tumanlarida joylashgan norasmiy mardikor 
bozorlarida so‘rovnoma va yarim strukturalangan intervyular tashkil etildi. Mazkur maydon tadqiqotlariga 
jami 220 nafar ish izlayotgan ishsiz fuqaro jalb etildi. So‘rovnomalar Likert shkalasi asosida ishlab chiqilgan 
bo‘lib, unda ishsizlarning rasmiy bandlik tizimiga nisbatan munosabati, ularning rekruter agentliklari faoliyati va 
mavjudligi haqidagi xabardorligi, vositachilik xizmatlarining sifati, hamda ayollar, yoshlar va nogironlar uchun 
yaratilgan ishga joylashish imkoniyatlari o‘rganildi.

So‘rovnomalar natijasida aholining rasmiy mehnat bozori institutlariga nisbatan ishonch darajasi pastligi, 
mavjud bandlik xizmatlarining yetarli targ‘ib qilinmagani, shuningdek, ayrim ijtimoiy guruhlar – xususan, 
nogironlar va ayollar uchun moslashtirilgan bandlik imkoniyatlarining cheklangani aniqlangan. Yig‘ilgan 
ma’lumotlar asosida rekruter agentliklari faoliyatini hududiy mehnat muvofiqligini oshirishdagi potensial rolini 
tahlil qilishga imkon yaratildi.

Shuningdek, hududiy mehnat bozori samaradorligini chuqur tahlil qilish va mehnat resurslari harakatining 
tarkibiy muvozanatini aniqlash maqsadida Pissarides Matching modeli qo‘llanildi. Mazkur model mehnat bozori 
ishtirokchilari — ya’ni ish qidiruvchilar va bo‘sh ish o‘rinlari o‘rtasidagi muvofiqlik (matching efficiency) darajasini 
o‘lchash imkonini beradi. Model doirasida mehnat bozori infratuzilmasi, rekruter xizmatlarining mavjudligi, 
axborot oqimlarining yetarli yoki yetarli emasligi, shuningdek, friksion omillar (ya’ni vaqtinchalik nomuvofiqlik, 
qidiruv xarajatlari, joylashuvdagi farqlar) baholandi.

Empirik natijalar shuni ko‘rsatdiki, Xorazm viloyatida ishchi kuchi bilan ish o‘rinlari o‘rtasidagi muvofiqlik 
darajasi past bo‘lib, bu holat bir necha omillar bilan izohlanadi. Avvalo, rekruter agentliklarining amalda 
yo‘qligi yoki ularning rasmiy tizimdan ajralib faoliyat yuritayotgani sababli, mehnat vositachiligi tizimi yetarli 

darajada samarali emas. Ikkinchidan, norasmiy mardikor bozorlarida shakllangan bandlik mexanizmlari ko‘plab 
ishsizlarni institutsional tizimlardan uzoqlashtirib, ularni xavfli va huquqsiz mehnat sharoitlariga yo‘naltirmoqda. 
Uchinchidan, mavjud ish o‘rinlari va ishsizlarning malaka darajasi, hududiy joylashuvi yoki ish sharoitlari 
o‘rtasidagi farqlar friksion to‘siqlarni kuchaytirmoqda.

2-rasm

Yuqoridagi 2-rasm Pissarides Matching modeli asosida qurilgan bo‘lib, u ishsizlar soni (U) ortishi bilan 
mehnat bozori mosligi (M) qanday o‘sishini ko‘rsatadi.

3-Grafikdan ko‘rinib turibdiki, ishsizlar soni ma’lum darajagacha oshgani sari real ishga joylashish holatlari 
ham ortadi, biroq bu o‘sish tobora sekinlashadi (ya’ni kamayuvchi gradiyent). Bu esa mehnat bozori imkoniyatlari 
va resurslarining chegaralanganligini anglatadi. Rekruter agentliklari va rasmiy axborot platformalari bo‘lmasa, 
ishsizlik yuqori bo‘lsa ham, bo‘sh ish o‘rinlari samarali to‘ldirilmaydi.  Pissarides Matching modelining natijalari 
ushbu strukturaviy muammolarni aniqlashga xizmat qilgan bo‘lib, viloyat mehnat bozorida samarali matching 
tizimlarini joriy etish, rekruter xizmatlarini qonuniylashtirish va texnologik vositalar bilan quvvatlash zarurligini 
asoslab berdi.

Pissarides Matching modeli: texnik ko‘rinish va amaliy qo‘llanilishi
Pissarides (2000) tomonidan ishlab chiqilgan mehnat bozori muvofiqlik modeli (Matching Function modeli) 

mehnat bozori ishtirokchilari — ish qidiruvchilar va bo‘sh ish o‘rinlari o‘rtasida qanday qilib moslik (matching) 
yuz berishini matematik shaklda ifodalaydi. Model quyidagi umumiy tenglama asosida ifodalanadi:

Bu yerda:
Mt — t davrda sodir bo‘lgan real mosliklar (ya’ni ishga joylashishlar) soni
Ut— ishsizlar soni (ya’ni ish qidiruvchilar)
Vt​ — bo‘sh ish o‘rinlari soni
A — matching samaradorlik koeffitsienti (institutsional va axborot oqimlari darajasiga bog‘liq)
α — elastiklik koeffitsienti (odatda 0<α<1)
2024-yilda Xorazm viloyatida ishsizlik darajasi yuqori bo‘lganiga qaramay, bo‘sh ish o‘rinlari sonining 

mavjudligi va ular haqidagi ma’lumotlarning aholiga yetib bormasligi sababli muvofiqlik darajasi (matching 

efficiency) past bo‘lib chiqdi. Modelga kiruvchi ko‘rsatkichlar (U va V) viloyat statistika boshqarmasi va 
so‘rovnoma natijalari asosida shakllantirildi. Tahlil natijalariga ko‘ra:

𝐴 koeffitsiyenti qiymati past bo‘lib, bu institutsional vositachilikning yanada rivojlantirishligini bildiradi. Moslik 
elastikligi (α) esa taxminan 0,6 atrofida bo‘lib, bu bo‘sh ish o‘rinlariga nisbatan talab kuchliroq ekanini anglatadi. 

 Model xulosalariga ko‘ra, ish beruvchi va ish izlovchi o‘rtasida samarali axborot almashinuvi mavjud 
emasligi, rekruter agentliklarining yetishmasligi (yoki mavjud bo‘lsa ham, ishonchli emasligi) sababli vositachilik 
funktsiyasi to‘laqonli ishlamasligi, ko‘plab ishsizlar malakasiz, bo‘sh ish o‘rinlari esa malakali ishchi kuchini talab 
qilayotganligi — bu strukturaviy nomuvofiqlikdir.

Tadqiqot natijalariga ko‘ra ish topish va bo‘sh o‘rinlarni to‘ldirish koeffitsienti (matching rate) juda past 
bo‘lib, mehnat bozori friktsiyalari kuchli ekanligi aniqlandi.

Pissarides modeli asosida aniqlangan kamchiliklarni bartaraf etish uchun quyidagi tavsiyalar ishlab chiqildi:
- Rasmiy rekruter agentliklar infratuzilmasini yaratish va ularni ishsizlar bilan tizimli bog‘lash.
- Bo‘sh ish o‘rinlari axborot bazasini shakllantirish va uni onlayn integratsiyalash.
- Ishsizlarni qayta tayyorlash va malaka oshirish dasturlarini kuchaytirish, ayniqsa yoshlar va ayollar uchun.
Ma’lumotlar manbasi: Xorazm viloyati Bandlik boshqarmasi, Davlat statistika qo‘mitasi, UNDP (2023), ILO 

va muallif tomonidan yig‘ilgan so‘rovnomalar.
Tadqiqot natijalari shuni ko‘rsatadiki, Xorazm viloyatida mehnat resurslari hajman yetarli bo‘lsa-da, 

ularning iqtisodiy samaradorligi past darajada qolmoqda. Aholining muhim qismi aynan vaqtincha va 
norasmiy ish shakllariga jalb etilgan bo‘lib, bu holat viloyatda rasmiy mehnat vositachiligi xizmatlari va bandlik 
infratuzilmasining yetarlicha rivojlanmaganidan dalolat beradi. Xususan, rasmiy rekruter agentliklarining yo‘qligi 
yoki ularning huquqiy-asosli faoliyat yuritmayotgani sababli, ishsizlar ko‘pincha norasmiy mardikor bozorlariga 
murojaat qilishga majbur bo‘lmoqda. Bu esa ularga doimiy ish, barqaror daromad va ijtimoiy himoya tizimidan 
foydalanish imkoniyatini bermaydi. Ayniqsa, ayollar va nogironlar kabi zaif ijtimoiy guruhlar uchun inklyuziv 
xizmatlar infratuzilmasining yo‘qligi ularning mehnat bozoriga integratsiyasini murakkablashtirmoqda. Shu 
nuqtai nazardan, Xalqaro Mehnat Tashkilotining (ILO) 181-sonli Konvensiyasi (1997) talablariga murojaat qilish 
muhimdir. Mazkur konvensiyaga ko‘ra, ishga joylashtiruvchi xususiy agentliklar quyidagi mezonlarga javob 
berishi kerak:

- Litsenziyalangan bo‘lishi va davlat tomonidan monitoring qilinishi;
- Mehnat bozori ishtirokchilari o‘rtasida vositachilikni shaffof va teng asosda amalga oshirishi;
- Xodimlarning mehnat huquqlari va ijtimoiy kafolatlarini himoya qilishni yanada kuchaytirish;
- Diskriminatsiyaga yo‘l qo‘ymaslik va inklyuziv yondashuvni ta’minlanishini rag‘batlantirish.
Afsuski, Xorazm viloyatida bu tamoyillarni amalda joriy etuvchi tizimli model hali shakllanmagan. Bu esa 

viloyatdagi yuqori ishsizlik darajasi, vaqtinchalik bandlikning keng tarqalishi va rasmiy mehnat institutlariga 
bo‘lgan ishonchning sustligiga olib kelmoqda.

Mehnat resurslaridan samarali foydalanish orqali ijtimoiy tenglik va qashshoqlikni kamaytirishga qaratilgan 
tavsiyalar:

- ILO 181-Konvensiyasi asosida rekruter agentliklar faoliyatini tartibga solish, ularni litsenziyalash va 
onlayn platformalarda ro‘yxatga olish tizimini joriy etish.

- Ayollar, yoshlar va nogironlar uchun maxsus bandlik dasturlari va moslashtirilgan ish o‘rinlari infratuzilmasini 
yaratish.

- Ish izlovchilar va ish beruvchilar o‘rtasida axborot almashinuvini kuchaytirish uchun regional mehnat 
bozoriga oid ochiq elektron platformalarni ishlab chiqish.

- Norasmiy mehnat shakllarini rasmiylashtirish orqali ijtimoiy himoyaga kirish imkoniyatlarini kengaytirish.
- Rasmiy vositachilik tizimlariga subsidiya, texnik yordam va mahalliy hokimiyatlar bilan integratsiyani 

kuchaytirish.

X U L O S A  V A  T A K L I F L A R 
Mehnat resurslari har qanday hududiy rivojlanish strategiyasining asosiy omillaridan biri bo‘lib, u ijtimoiy 

barqarorlikni ta’minlash, qashshoqlikni yumshatish hamda inklyuzivlikni kuchaytirishda bevosita rol o‘ynaydi. 
Xususan, Xorazm viloyatida demografik salohiyat yuqori bo‘lishiga qaramay, mehnat bozoridagi strukturaviy 
nomutanosibliklar, norasmiy bandlikning keng tarqalganligi va rasmiy vositachilik tizimlarining zaifligi ijtimoiy 
tengsizlikni kuchaytirayotgan asosiy omillardan biridir.

O‘tkazilgan tadqiqot natijalari shuni ko‘rsatadiki, vaqtincha va norasmiy bandlikning ortib borayotgani 
viloyatda rasmiy rekruter xizmatlariga va institutsional vositachilik tizimlariga ehtiyoj nihoyatda kuchli ekanini 
tasdiqlaydi. Mehnat bozori samaradorligini oshirish uchun Xalqaro mehnat tashkilotining (ILO) 181-sonli 
Konvensiyasi tamoyillari asosida ishga joylashtiruvchi agentliklarni rivojlantirish, aholining mehnatga layoqatli 
qatlamini malaka va qayta tayyorlash dasturlari bilan qamrab olish, shuningdek, ayollar va nogironlar uchun 
moslashtirilgan xizmatlar infratuzilmasini shakllantirish zarur.

